
TERHADAP SEKATAN YANG DIKENAKAN KE ATAS AKTIVIS HAK ASAST MANUSIA

KUALA LUMPUR (15 OKTOBER 2026) - Suruhanjaya Hak Asasi Manusia Malaysia (SUHAKAM)
memandang serius berhubung penahanan aktivis hak asasi manusia, Amir Hariri Abdul Hadi dan
Dobby Chew, aktivis MANDIRI dan HAYAT, serta laporan mengenai pembekuan akaun bank dan
sekatan perjalanan terhadap mereka dan organisasi masing-masing. Perkembangan ini menimbulkan
persoalan serius mengenai pematuhan terhadap proses undang-undang, kewajaran tindakan
penguatkuasaan serta perlindungan ruang demokrasi di Malaysia.

SUHAKAM mengambil maklum bahawa kedua-dua individu tersebut telah dibebaskan. Walau
bagaimanapun, kebimbangan masih wujud berhubung sekatan yang dikenakan serta implikasinya
terhadap hak asasi. Walaupun SUHAKAM mengambil maklum tanggungjawab pihak berkuasa untuk
menyiasat kesalahan jenayah yang disyaki, Suruhanjaya ingin menegaskan bahawa kuasa penyiasatan
hendaklah dilaksanakan selaras dengan prinsip kedaulatan undang-undang, jaminan perlembagaan
serta prinsip keperluan dan kewajaran. Prinsip anggapan tidak bersalah hendaklah dihormati, dan
tindakan penguatkuasaan tidak boleh dijadikan alat untuk mengugut atau menghukum seseorang
sebelum liabiliti jenayah dibuktikan.

Pendidikan politik, advokasi dasar dan kritikan terhadap dasar kerajaan merupakan aktiviti yang sah
dalam sebuah negara demokrasi. Organisasi masyarakat sivil dan pembela hak asasi manusia
memainkan peranan penting dalam menggalakkan penyertaan awam serta memperkukuh ketelusan
dan kebertanggungjawaban institusi. Aktiviti sedemikian tidak seharusnya dianggap sebagai suatu
kesalahan Jenayah atau dijadikan alasan untuk melakukan intimidasi hanya kerana mempersoalkan
dasar atau keputusan kerajaan.

Sehubungan itu, SUHAKAM menegaskan bahawa Akta Pencegahan Pengubahan Wang Haram,
Pencegahan Pembiayaan Keganasan dan Hasil daripada Aktiviti Haram 2001 (AMLA) tidak boleh
disalahgunakan untuk menjejaskan aktiviti sah masyarakat sivil. Siasatan di bawah Seksyen 4(1)
hendaklah disokong oleh bukti yang boleh dipercayai dan dijalankan mengikut proses undang-
undang. Penerimaan dana daripada yayasan antarabangsa yang sah, dengan sendirinya, tidak
merupakan suatu kesalahan jenayah. Selain itu, pelaksanaan kuasa untuk membekukan akaun bank
di bawah Seksyen 44(1) hendaklah mempunyai justifikasi yang kukuh, berkadar dan tertakluk kepada
perlindungan sewajarnya, khususnya apabila tiada pertuduhan jenayah dikenakan.

SUHAKAM merujuk kepada Artikel 13 Deklarasi Pertubuhan Bangsa-Bangsa Bersatu mengenai
Pembela Hak Asasi Manusia, yang mengiktiraf hak individu dan organisasi untuk mendapatkan,
menerima dan menggunakan sumber bagi tujuan mempromosikan serta melindungi hak asasi
manusia secara aman. Prinsip ini selaras dengan kebebasan bersuara dan berpersatuan yang dijamin
di bawah Perkara 10 Perlembagaan Persekutuan. Pada masa yang sama, Perkara 13 Perlembagaan
Persekutuan melindungi hak terhadap harta dan menetapkan bahawa seseorang tidak boleh dilucutkan
hartanya kecuali mengikut undang-undang.

Oleh itu, sekatan kewangan hendaklah dilaksanakan berlandaskan undang-undang dengan jaminan
perlindungan hak yang sewajarnya, serta tidak boleh digunakan untuk menghalang aktiviti hak asasi
manusia yang sah atau mengenakan beban yang tidak munasabah terhadap individu dan organisasi
sebelum sebarang kesalahan jenayah dibuktikan.

Penyertaan Malaysia dalam Majlis Hak Asasi Manusia Pertubuhan Bangsa-Bangsa Bersatu serta
penglibatannya dalam kerjasama hak asasi manusia antarabangsa harus diterjemahkan melalui
komitmen dalam negara untuk melindungi ruang sivil. Sehubungan itu, SUHAKAM menggesa pihak
berkuasa supaya menyemak dengan segera pembekuan akaun bank dan sekatan perjalanan yang
dikenakan, memberikan justifikasi undang-undang yang jelas serta memastikan akses kepada dana
bagi menampung perbelanjaan sara hidup yang perlu dan operasi organisasi yang sah. Sebarang
sekatan yang tidak dapat dijustifikasikan dengan sewajarnya di bawah undang-undang hendaklah
ditarik balik tanpa berlengah.

Kedaulatan undang-undang hendaklah melindungi integriti penyiasatan jenayah serta kebebasan asasi
individu yang sedang disiasat. Pembela hak asasi manusia dan organisasi masyarakat sivil seharuskan
dapat melaksanakan tugas mereka yang sah tanpa intimidasi, campur tangan yang tidak wajar atau
penyalahgunaan kuasa penguatkuasaan.

